
KF.nr.348/23 

 

GJYKATA KOMERCIALE E KOSOVËS, Dhomat e shkallës së parë, Departamenti Fiskal, 

me Gjyqtaren Vera Gashi Bala, në kontestin tregtar-administrativ të paditësit “Aleks Travel” 

B.I B.F., me seli në fshatin Pasjan, Komuna Partesh, kundër të paditurit Administrata Tatimore 

e Kosovës, me seli në Prishtinë, duke vendosur sipas revizionit të paraqitur nga paditësi, kundër 

aktvendimit të Gjykatës Komerciale-Dhomat e Shkallës së Dytë K.DH.SH.II.nr.1517/23 të 

datës 17.11.2023, jashtë seancës me datës 29.01.2024, morri këtë: 

 

A K T V E N D I M 

 

Hedhet poshtë si i palejuar revizioni i parashtruar nga paditësi, “Aleks Travel” B.I B.F., me 

seli në fshatin Pasjan, Komuna Partesh, kundër aktvendimit të Gjykatës Komerciale-Dhomat 

e Shkallës së Dytë K.DH.SH.II.nr.1517/23 të datës 17.11.2023. 

 

A r s y e t i m 

 

Me aktvendimin e Gjykatës Komerciale-Dhomat e Shkallës së Dytë K.DH.SH.II.nr.1517/23 

të datës 17.11.2023, është refuzuar si e pabazuar ankesa e paditësit “Aleks Travel” B.I B.F. 

me seli në fshatin Pasjan, Komuna Partesh, ndërsa është vërtetuar aktvendimi i Gjykatës 

Komerciale, Dhomat e Shkallës së Parë-Departamenti Fiskal, KF.nr.348/2023 të datës 

26.09.2023, me të cilin është refuzuar propozimi-kërkesa e paditësit për shtyrjen e ekzekutimit 

të aktit administrativ përfundimtar-vendimit me nr.prot.67/2023 të datës 17.03.2023, të të 

paditurit Administratës Tatimore e Kosovës me seli në Prishtinë. 

 

Kundër aktvendimit të lartcekur të Gjykatës Komerciale-Dhomat e Shkallës së Dytë, paditësi 

ka parashtruar revizion, në të cilin thekson se gjykata nuk është angazhuar në vendimmarrje 

meritore të çështjes, edhe pse paditësi i ka paraqitur gjykatës për shqyrtim prova materiale, 

por sipas këtij vendimi gjykata nuk i ka marr parasysh ato, ndërsa i ka marr për bazë në mënyrë 

të njëanshme vetëm  provat të të paditurit-kundërpropozuesit. Me propozim që pas shqyrtimit 

të gjitha provave dhe fakteve të merr vendim meritore ashtu që  revizioni i propozuesit të 

miratohet në tërësi si i themeltë, ndërsa aktvendimi P.D.V.nr.1517/23 i datës 17.11.2023, të i 

kthehet gjykatës për rivendosje. 

 

Gjykata Komerciale, Dhomat e Shkallës së Parë shqyrtoi revizionin e ushtruar në pajtim me 

nenin 24 dhe 63 të  Ligjit për Konfliktet Administrative (LKA), si dhe nenin 218 të Ligjit për 

Procedurën Kontestimore, dhe gjeti se: 

 

Revizioni i paraqitur është i palejuar. 

 

Sipas Nenit 24, të Ligjit për Konfliktet Administrative, (LKA), parashihet se “ kundër 

vendimit të formës së prerë të gjykatës kompetente për çështje administrative të shkallës së 

dytë, pala mund të parashtrojë në Gjykatë Supreme, kërkesë për rishqyrtim të 

jashtëzakonshëm të vendimit gjyqësor. Kërkesa mund të parashtrohet vetëm për shkak të 

shkeljes të drejtës materiale, ose të shkeljeve të dispozitave të procedurës, që do të mund të 

kishin ndikim në zgjidhjen e çështjes.” 

 

Sipas Nenit 25 të LKA, parashihet se, “kundër vendimit të formës së prerë të gjykatës, 

prokurori publik mund t’i parashtrojë Gjykatës Supreme të Kosovës kërkesën për mbrojtjen 

e ligjshmërisë, nëse me vendim të tillë është shkelur ligji, dispozitat e tjera ose akti i 

përgjithshëm”. 

 

Sipas nenit 50, parag.1, të LKA, parashihet se “kërkesa për rishqyrtim të jashtëzakonshëm të 

vendimit gjyqësor i dërgohet gjykatës brenda tridhjetë (30) ditësh nga dita e pranimit të 

vendimit kundër të cilit pala paraqet kërkesën, ndërsa sipas parag. 2, “kërkesa për mbrojtjen 

e ligjshmërisë paraqitet brenda nëntëdhjetë (90), ditëve nga dita kur u është dërguar palëve 

vendimi, kundër të cilit paraqitet kërkesa”. 

 

Me nenin 63, të LKA, përcaktohet se “Nëse ky ligj nuk përmban dispozita për procedurën në 

konfliktet administrative, do të zbatohen përshtatshmërisht dispozitat e ligjit për procedurën 

kontestimore”. 

 

Ndërsa me nenin 218 par.1, të Ligjit nr. 04/l-118 për ndryshimin dhe plotësimin e ligjit nr.03/l-

006 për procedurën kontestimore, përcaktohet se “Revizioni i paraqitur pas kohe, i 

palejueshëm apo jo i plotë, hudhet poshtë me aktvendim të Gjykatës së shkallës së parë pa 

mbajtur seancë gjyqësore.”, ndërsa në par.2 përcaktohet se “Revizioni është i palejueshëm 

nëse ....  d) është paraqitur revizioni kundër aktgjykimit kundër të cilit sipas ligjit nuk mund 

të paraqitet.” 

 

Duke u nisur nga gjendja e tillë e çështjes dhe dispozitave të cekura të Ligjit për Konflikte 

Administrative kjo gjykatë gjen se, kundër vendimeve të formës së prerë për çështje 

administrative të shkallës së dytë, pala mund të parashtrojë në Gjykatë Supreme kërkesë për 

rishqyrtim të jashtëzakonshëm të vendimit gjyqësor, ndërsa prokurori publik kërkesë për 

mbrojtje të ligjshmërisë. Rrjedhimisht, rezulton se me revizion nuk mund të kontestohen 

vendimet e formës së prerë të Gjykatës Komerciale –Dhomat e Shkallës së dytë lidhur me 

aktgjykimet dhe aktvendimet e nxjerra sipas ankesës së ushtruar ndaj aktvendimeve dhe 

aktgjykimeve të Divizionit Fiskal të Gjykatës Komerciale, Dhomat e Shkallës së parë, prandaj 

kjo gjykatë e hedhë poshtë revizionin e paditësit, si të palejuar. 

 

Nga sa u tha më lartë e konform nenit 218 të LPK-së lidhur me nenin 63 të LKA-së, u vendos 

si në dispozitiv të këtij aktvendimi. 

 

   

GJYKATA KOMERCIALE E KOSOVËS 

Dhomat e Shkallës së Parë, Departamenti Fiskal 

KF.nr.348/23, datë 29.01.2024 

 

                                                                                                                                   Gjyqtarja 

                         Vera Gashi Bala 

 

 

 

KËSHILLË JURIDIKE: Kundër këtij aktvendimi, është e lejuar ankesa në afat prej 15 ditësh 

nga dita e marrjes së këtij aktvendimi, dhomave të shkallës së dytë, përmes dhomave të shkallës 

së parë të kësaj Gjykate. 

 


